
GGwwaarriiooww  OOllyymmppeekk    
 

 
 

1948: souder italek a dheg an faglenn olympek war hy 
fordh a-dhiworth Pow Grek dhe Loundres kyns an 
gwariow 1948. 

An vlydhen ma an faglenn a dhalleth hy hyns dhe Benn 
an Wlas, Kernow, mis-Me 2012, kyns es 8,000 reser dh’y 
doen 8,000 mildir a-dro dhe Vreten kyns drehedhes 
Loundres. 

A ny vydh hemma chons dhe dhispletya agan yeth ha’n 
baner kernewek dhe’n bys ledan yn 2012? 

 

 

an mis ma: 
 

folenn 2 

 Bardhonek; Areth; 

folennow 2-3 

 Tredanvaow Howlel:  
folennow 3-4 

 Gwariow Olympek; 
folenn 4 

 Servis an Orsedh; 
folennow 4-5 

 Fenester Lyverva; 
folennow 5-6  

 Dew Wour Ha’ga Hi; 

folenn 6 

 Nawbedrek; 
folennow 6-7 

 Derivas 39; 
folennow 7-8 

 Krows an Myghtern; 
folennow 8-10 

 Teyr Gwragh a Senar;  
folenn 10 

 Lyther a Gembra;  
folenn 11 

 Hwedhel; Areth 
Rosyer;  

folenn 12 

 Pedrek Geryow;  
folenn 13 

 Krowseryow;  
folenn 16 

 Trigvaow. 

http://www.cornish-language.org/

BBaarrddhhoonneekk  BBeerrrr   
  

Ottomma an tressa treylyans a-dhiworth 

kuntellyans bardhonieth Rita Thompson: 

Melyn 

 

Melyn avel linennow an wenenn 

Usi war ow heleniums 

Owrek avel amanenn Hav 

Treylys gans ow mamm. 

Mel,toemm,hweg,ethennys 

Melyn avel an linennow gwenenn. 

 

Treylys gans Philip Chadwick 

 

AArreetthh 
 

Areth ha Lonch Lyver yn Loundres 
 

 

Bardh Meur Kernow, Mick Paynter 
 

Dy’ Yow an 12ves a vis-Me agan Bardh 
Meur a ros areth adro dhe besyans istorek agan 
yeth ni. Homm o rann seythun synsys gans Skol 
Studhyansow an Howldrehevel hag Afrika yn 
kever tavosow yn peryll. Yth esa nebes arethow 
erell gwrys an jydh na a-dro dhe yethow yn 
trobel. 

An Bardh Meur a gewsis hag yn Kernewek 
hag yn Sowsnek rag a-dro dhe hanter our yn 
kever istori agan taves ni ha’y dasserghyans y’n 
ugensves kansblydhen.  

Yth esa niver da a Gernewegoryon ena 
diworth an Sita hag yndellma an dus akademik 
esa ena a glewas agan yeth ni kewsys yn fordh 
naturek. 

Wosa an areth Mick Paynter a wrug 
lonchya y lyver nowyth, kuntelles a’y 
vardhonieth dhiwyethek, A Worm’s Folly.  

diworth gwiasva an Orsedh,  

www.gorsedhkernow.org.uk 

nebes amendys 
 

TTrreeddaannvvaaooww  HHoowwlleell  

yynn  KKeerrnnooww  
ggaannss  MMaarrkk  TTrreevveetthhaann 

 

 

Mis-Hedra passyes, Konsel Kernow a 
wrontyas kummyas rag an kynsa tredanva 
howlel1 yn Breten Veur.  Y fydh ogas dhe Sen 
Mabon gans 6,000 kwarel2 war an dredanva 
howlel.   Mis-Hwevrer, an konsel a wrontyas 
kummyas rag tredanva howlel 5MW dhe 
Lannhydrek.   

Konsel Kernow a grys y fydh deg tredanva 
howlel drehevys yn Kernow – hemma a via 
trihemmys moy nerth diworth an howl yn 
Breten ages kyns.  Y’n eur ma, Breten Veur a 
askorr 10MW  a nerth  howlel.  Gans an 10 
tredanva nowydh yn Kernow, y fia 20MW – 
nerth lowr rag 10,000 chi.  Lemmyn, moy ages 
60 kowethyans a vynn drehevel tredanva 
howlel yn Breten Veur – an brassa rann yn 
Kernow.    

An acheson prag y fynn an kowethyansow 
ma drehevel tredanvaow howlel yw gweres 
arghansek diworth an governans – an ‘Feed In 
Tariff’ – neppyth kepar ha ‘Talas Ynworrans’.  

                                                           
1
 tredanva howlel, solar power farm (An Gerlyver Meur  

  a re howlyek, sunny; howlek, solar. Martesen gwell via  

  sywya an Kembrek óheulolô = howlel) 
2
 kwarel, panel 

http://www.gorsedhkernow.org.uk/

Der an dowlenn ma, an governans a be 41.3d 
rag pub kilo Watt our (kWo) tredan howlel pan 
gost unn unnses a dredan a dro-dhe 10d dre 
vras (yn 2010).  Rann Breten gans an moyha  
ouryow howlel yw Kernow – ha gans an Talas 
Ynworrans yth yw possybyl kavoes meur a 
arghans – ha gul gwayn bras. 

Mes towlenn an governans o dhe ri an 
arghans dhe annedhysi – dhe gennertha tredan 
howlel yn chiow ha dalleth diwysyans nowydh 
yn Breten.  Nyns o towlenn an governans dhe ri 
an arghans dhe gowethyansow bras rag 
drehevel tredanvaow.  Ytho, mis-Hwevrer, an 
governans a erviras dasweles an talas – rag 
prederi martesen dh’y iselhe po dh’y dhiwedha. 

 

Kyrghynnedhoryon yw  rynnys.  Lowen yw 
lies anedha dhe skoedhya tredan  howlel yn le 
travyth, ha dhe voy dhe  well, rag tevi an 
diwysyans  howlel  yn Breten hag yndellma 
iselhe kost stallashyon rag kennertha moy ha 
moy drehevyansow dhe wul devnydh a dredan 
howlel.  Mes nebes anedha yw prederus a-dro 
dhe’n effeyth war an tirwel.  An Kaskyrgh rag 
Difresyans Pow Sows Powel (CPRE yn 
Sownsnek) rag ensampel a grys y fydh erewi a 
gwarels hager y’n pow ha gwell via kennertha 
tredan howlel saw war dhrehevyansow  kepar 
ha chiow, gorvarghasow ha gweythvaow,  na 
war  barkow glas.  

Awos an bernyow ma, an governans a 
erviras mis-Meurth pesya ri arghans rag tredan 
howlel war jiow – rag gweythyow bys dhe 5kW.   
Mes gweythyow gans moy es 5kW a vydh pes 
8.5p rag pub kilo Watt our – 75% le ages kyns.  
Nowodhow da yw rag annedhysi yn tevri, ha 
nyns yw gwirhaval y fydh moy a dredanvaow 
howlel.  Ytho – yw a gyrghynnedhoryon lowen 

gans an ervirans ma?  Nag yns!  Lemmyn, dell 
leverons i, yth yw an skoedh rag tredan howlel 
yn Breten an isella yn Europa hag y fydh re 
gostek unnweyth arta dhe brena kwarels 
howlel rag tohow skolyow, gorvarghasow ha 
soedhvaow. 

Dres nebes misyow, yth esa ogas ha fysk 
owr, dell heveli, mes an governans a’n hedhis 
seulabrys kyns ev dhe dhalleth yn hwir ha 
martesen lemmyn yth yw res dhe Vreten Veur 
dehweles dhe’n hyns lent a nerth 
nowydhadow. 

 

Mappa a dhiskwedh bos Kernow an tyller  

an moyha howlyek yn Breten 

 

GGwwaarriiooww  OOllyymmppeekk 
 

 

Ni oll a glew puptydh manylyon a-dro dhe’n 
Gwariow Olympek dhe vos synsys yn Loundres an 
vlydhen a dheu.  

Marth a’gan beu martesen dyski a-gynsow y 
talleth an faglenn olympek hy hyns omma yn Kernow 
diworth Penn an Wlas, mis-Me 2012.  

Yn 1948, an diwettha termyn may feu an gwariow 
yn Loundres, an ‘hengov’ a dhoen an fagel o nowydh 
lowr. An tybyans a dhallathas dewdhek blydhen kyns 
yn Berlin, Almayn. 

Yn 1948, drefenn bos bresel sivil yn Pow 
Grek, an fagel, enowys war Venydh Olympa, a 
veu deges yn kasworhel predennek HMS 
Whitesand Bay, a-dreus an Mor Adriatek, 22 
our bys yn Bari, Itali. Alena an fagel eth a-dreus 
Pow Swis, Pow Belg, Luksembourg ha Pow 
Frynk, keveylys gans Rolls Royvce ha routhow 
meur. 

Naw dydh a-wosa an fagel a dheuth bys yn 
Calais  dhe vos degys yn kaslester predennek 
arall, HMS Bicester, dhe Bow Sows ha bush a 
neb 50,000 a dus ow kortos ena. 

Ena faglenn desinys gans an Asrann a 
Hwithrans Godhoniethel ha Dywysyansel a veu 
enowys ha degys yn kontethow a-dro dhe 
Loundres kyns bos kemerys dhe Sportva 
Wembley. 

Ytho an hwarvosw yn 2012 a vydh brassa 
heb mar ha’n fagell a vydh degys 8,000 mildir 
hag yn pub sorn an ynys, hag ow talleth omma 
yn Kernow. 

 

SSeerrvviiss  aann  OOrrsseeddhh   
 

Servis Eglos Gorsedh Kernow a a vydh 
synsys dhe Hellys, dy’Sul an  4a a vis-
Gwynngala 2011. 

 

Pella derivadow:  

Rev Brian Coombes  01326 210788  

FFeenneesstteerr  LLyyvveerrvvaa  
 

gans Michael Lakey 
 

 
 

Berdh y'n Efander 
 

Res nag eus nameur y’gas mysk erbynn an 
eur ma yn unn dybi na’m beus marnas lyvrow 
koth y’m lyverva vy. War ow thowl yma dri 
dh’agas kovyow nag yw henna gwir mann. Y 
fynnav pesya owth igeri dhywgh nebes a’w 
lyvrow nowydh a dro dhe dro, yn unn waytya 
dell vynnowgh hwi kavoes  blas war oberennow 
lyennogyon agan termyn ni. 

Gwas aswonnys yw Map Hallow3, hag yma 
meur a vater blasus yn y guntell bardhonegow 
hynwys Dreckly: a collection of possibilities 
(Gwask Palores, Rysrudh, 2011). Y’n aswonnyn 
ynta yn pennskrifer Bardhonieth Kernow, ha 
kevarwoedher Gwask Palores. Kov y’gas beus 
a’y blasenn Beat Reality, ha’y welesigeth husek 
war an bys. Y trovyowgh elvennow a’n keth 
welesigeth y’n lyver byghan ma. 

Ottomma gwas neb a gar lyvrow – kunteller 
a leun golonn dell yw – hag ynwedh an lev. Yn y 
ober ev y fydh dassonow a’n hen amser, levow 
an re a-dhedro hedhyw, ha trosow koynt a’n 
termyn a dheu y’n kettermyn. Ha gwir hemma 
oll yn kever Dreckly.  

War an aden y hwelyn ni rannow an 
Geuswask yn-dann dirya a neb bys pell. Ha 
martesen ny sev an bys na marthys pell a-ves: 

                                                           
3
 hanow bardhek an prydydh Les Merton 

Desin an faglenn 

rag an Gwariow 

Olympek, 

Loundres, 2012 

http://www.dsgnwrld.com/wp-content/uploads/London-2012-Olympic-Torch-by-BarberOsgerby-8.jpg

  On Planet Kernow    
  The children are warriors . . . 

A’n eyl  lagas, y fydh Map Hallow ow mires 
orthyn dell ven ni kroaduryon a gen bys. Hag 
a’n lagas arall, y fydh ev ow mires orth 
kroadoryon remenant an keynvys:        
    

  Two Madron girls 
  with golden hair glowing 
  healthily like an aura 
  take turns to apply Planet Earth 
  eye liner and mascara 
  to each other’s single eye. 

Ottomma an koynt y’n kemmyn, ha’n 
kemmyn y’n koynt. Yma Map Hallow ow ri dhyn 
golok nowydh warnan ni ha war agan le y’n bys. 
Mes nyns usi ev ow tenna linennow telynnow, 
nag ow kweles tusigow nag ynysow dre’n niwl. 
Ottomma bys lomm, bys lemmyn ha bys an 
termyn a dheu. Ott bys mayth eus lowr a le dhe 
dus ha traow na yll konvedhes an eyl y gila. 

Ha gans Map Hallow golok lymm war agan 
le ni y’n keynvys, ny vynn ev ankevi efander 
gorwelyow amser. Ni a byw an dor yn-dann 
agan treys, ha keffrys an gorwel yn-dann 
gylghya  an darn na a dhor: 

  prehistoric menhiryon, 
  engineered in a forgotten time, 
  vibrate with energy. 

Ny vedhyn ni omwitha rag mires yn-mes 
bys y’n downderyow didhiwedh. Dhe’n keth 
prys, ny vedhyn ni omwitha rag mires gans rach 
orth an le may hworryn ni agan treys y’n pols 
ma.  

DDeeww  WWoouurr  hhaaõõggaa  HHii  
ggaannss  SSyymmoonn  HHaarrmmeerr 

 

Dew wour haΩga hi a dhe vetya Lew  

Rann Dew 

Dhe hwegh eur wosa dehweles a’gan 
kerdh, golow glas an mo re lehasa hag yn unnik 
yth esa trigys y’n skeusow pur hir an 
howldrehevel ‘avalwlannek’ y wolow. Ni a 

sonas an klogh diwweyth ha’n gorewnter a 
igoras an daras yn unn grodhvolas: ‘My a’gas 
klewas dos nans yw our po moy! Prag na 
wrussowgh ow gelwel?!’ Mars o henna gwir po 
a-der nyns ov sur. 

Chi Lucas yw kemmysk. Y’n le may parksyn 
ni, an tu na a hevel orth chi arnowydh, mes an 
chi ma yma sevys war gornell ha mar mirir a-
dro dhedhi y hwelir neppyth fest kottha hag yn 
trist, yn studh drog lowr.   

Bras yw an chi. Nyns yw an ‘dhiw a-wartha, 
diw a-woeles’ kepar dell ambosa pan virir orto  
a-rag.  Drehevys veu gans tas-kuv Yosep, ha 
gwrys a gala ha leys yw an brassa rann anodho.   

Y’n rann arnowydh y kevir tri chambour hag 
esedhva war an leur hag a-ughon diw stevell 
rag gwitha kala po daffar.  Ena a-hys an hel, a-
dhyghow, yma grisyow, hag ena skochfordh hir 
bys yn omwolghva vras lowr hag a-dryv dhedhi 
hi ‘amari’ arall rag gwitha moy a gala poken 
greun. Res yw leverel bos gwag an stevellow 
ma y’n jydh hedhyw.  A-gledh yma kegin, gans 
daras isel may fo res dhymm penndroppya dhe 
entra ynni mar ny vynnav ow shyndya. Paros an 
skochfordh yw gweder yn tien hag a vir orth 
‘patio’ po garth.  Yn y gres yma new a ven (gans 
tapp) ha rybdhi  yma ynwedh henbompyell a 
sev sygh.  Dowr a’n new ma a dhiank a-dreus 
kentevynn an garth bys dhe dhowrgleudh orth 
y boynt isella.  

Yn kyrghynn an garth yma stevellow bras 
moy a witha jynnweyth, methyans, losow, h.e.  
Devnydhys yw onan anedha hwath avel spens, 
arall o golghva mes lemmyn yma forn-doemma 
vras, digoweth ynni. Kekeffrys yma soler 
dhodho, gwrys a brenn gans to a gala.  Tamm 
deantell yw kerdhes a-wartha drefenn bos 
omma an leow moy shyndys a’n chi, poder yw 
plenkynnow an valegva. Eno y kevir moy a 
stevellow, dew jambour moy, hag y’n korn spas 
bras gans unn tenewen igor dhe’n ayr avel 
hanter soler.  Yn-danno yma krow bras yw 
hanter karrji ha hanter skiber, skochfordh a 
hembronk dhodho gans yerji war an dhew du, 
lemmyn didros. 

  Yn kres an jydh fest toemm yw hi dell 
enter an howl yn ewn a-ughon; howl a dhallha, 

onan na as skeus. An dhewlagas ny wodhevons 
kann an fosow liwys gans kalgh. Ny welir a-
wartha dhe’n prennyer tewl nag an kala may 
kosk ynno kathes.  An le ma y fynna Dexter 
mires orto mes yn gwella prys nyns ova sur lowr 
a’n leur a brenn dresto may hylli gweles a-
woeles (nyns yw henna da dhodho!) 

Y’n rann ma a’n chi y hyllys bos yn termyn 
arall.  Termyn pan esa trigys ynno an teylu, tri 
broder hag unn hwoer mamm-wynn Yosep, le 
may oberens fest kales ha may hwari (hag 
oberi) mamm Yosep hag a-wosa ev, ha’y vroder 
ha’y hwoer eev. My a dybi klewes dassonyow a 
yer, mergh, heyji, bughes, ha’n hwerthin a 
fleghes y’n rann na lemmyn didros hag ow 
prywi. 

Dhe unn tu an chi yma lowarth-ros byghan 
o lowender an worvodrep Rosario, ynno may 
hwelir hwath rosennow teg kyn omladhons an 
hwenn y’n dydhyow ma ha wor’tiwedh, a-dryv 
oll an chi, yma pastell-dir.  Lucas a bes ow tevi 
lower a losow, avalow-dor, onyon, kennin, (oll 
anedha kowrek) letus, avalow-kerensa, puber, 
ys, fav (dew sort), kowl ha kowlvleujenn.   

Gis Lucas yw spena hanter blydhen yn y ji 
di, owth oberi y’n lowarth, hag ena wosa Kalan 
Gwav kerens Yosep (po ni) a wra mos dh’y 
gemmeres dhe Málaga rag passya an gwav 
omma. Oer a yll hy bos yn León, -15º a’s teva 
an gwav eus passys.    Pan a dhe Málaga ev a 
dhre seghyer paper leun a losow rag oll an teylu 
ha sagh a vara pebys y’n dreveglos kekeffrys.  
Kynth yw digoweth y’n chi (marnas vysytoryon 
avelon po eseli erell an teylu Málaga) yma 
trigys ewnter ha modrep Yosep y’n keth 
treveglos hag ogas yma y gentrevogyon ma nag 
ywa digoweth yn tien.  

 

{ƻƭŜǊ ŀƴ ΨǇŀǘƛƻΩ yn studh drog lowr 

NNaawwbbeeddrreekk 

 

A yllõta dismygi an ger a naw 
lytherenn?  Py lies  ger a moy es 3 

lytherenn a yllõta kavoes, res yw dhis 
devnydhya pub lytherenn unnweyth yn 
pub ger  ha res yw dhis devnydhya an 

lytherenn yn kres an pedrek yn pub 
ger.  
 

E E L 

N H E 

V E P 
 

Gorthyp mis -Metheven : glasprynt 

 

DDeerriivvaass  3399  

RRaaddyyoo  aann  GGeerrnneewweeggvvaa    

ggaannss  JJaammeess  HHaawwkkeenn  
 

Yma James Hawken ow skrifa derivasow nowodhow 
pub seythun rag Radyo an Gernewegva. Ottomma 
niver 39 nebes amendys. Y hyllir goslowes orth an 
Kernewek orth:  

www.radyo.kernewegva.com 
 

Gwikoryon dhe Lyskerrys ymons i ow 
krodhvolas a-dro dhe soedhogyon parkya. 
Ymons i ow leverel bos an soedhogyon ow 
lewya dhe-ves prenoryon. Soedhogyon parkya a 
yll bos gweles yn fenowgh dhe Lyskerrys 
lemmyn mes y hwra leverel perghennow negys 
bos an soedhogyon re uskis dhe ri spalyow 
parkya. Simon Terry, neb a wra dyghtya 
‘Continental Fruits’, re beu res dew avisyans 
charj spal rag kertik-negys hag ev ow karga an 
kertik yn-mes a’y werthji. Ynwedh Mester Terry 
re wrug pe spal a-barth prener neb esa ow 
karga dhe’n gwerthji. Mester Terry a leveris 
mars eus spal dhis a bymthek peuns warn 
ugens ny wre’ ta dehweles dhe’n gwerthji arta, 
y hwre’ta mos dhe ‘Morrisons’ le may hyllir 
parkya heb kost. Paul Pascoe, neb a wra 
dyghtya koffiji henwys ‘Seasons’, a leveris 
Konsel Kernow dhe fyllel aswonn an kaletter a 

http://www.radyo.kernewegva.com/

barkya y’n dre. Ev a leveris bos hwans dhe’n 
wikoryon may fo heudhadow an godrik dhe’n 
dre mes nyns usi ow hwarvos. Leveryas a-barth 
Konsel Kernow a leveris y hyll tus karga ha 
diskarga heb spal mes yma res dhe’n kargyans 
pesya heb lett ha mars yw gesys an kertik heb 
karga po diskarga a-dreus termyn y fydh spal. 

Serrys yw konseloryon an dre Logh awos 
lyver dhe arvreusi dader an dowr dhe dreth 
Logh Est. Treth Logh Est, hag ynwedh treth 
Seythyn, a veu gradhys avel fyllel y’n lyver 
‘Gidyer Treth Da’ skrifys gans an ‘Marine 
Conservation Society’. Y’n lyver yth yw skrifys y 
hwrug fyllel an trethow dhe gavoes dader an 
byghanna rag skwirys Europek. Byttegyns, 
konseloryon an dre a wra dadhla erbynn an 
skrif awos treth Logh Est dhe gavoes nivel ughel 
yn apposyans dader an dowr dyghtys gans an 
Mayn Kyrghynnedhel. Milyow a beunsow re 
beu spenys rag gwellhe an dowr hag unnweyth 
yn unnik y hwrug ev fyllel apposyansow a-dhia 
2009. Konseler Kernow, Armand Toms, a leveris 
bos koth an derivadow dhe’n gidyer ha ny wra 
ev gul devnydh a dherivadow kuntellys a-
gynsow. Esel Senedh a-barth Kernow Soth-Est, 
Sheryll Murray, a leveris bos hwans dhedhi 
kennertha an Mayn Kyrghynnedhel dhe 
dhigelmi an kudynn. 

 

KKrroowwss  aann  MMyygghhtteerrnn  

DDyyddhh  gglluuwweekk  yynn  LLoouunnddrreess  
 

an 8ves a vis-Metheven 2011 
 

Wosa sewen an bennseythun luwek yn 
Tregedna, an klass kernewek yn Loundres a 
synsas dydh gluwek mis-Me – dhe ji Polin yn 
Krows an Myghtern.  Pur deg o an gewer, ytho 
ni a erviras kerdhes pols yn-mes.   

Agan kynsa hedh veu Gorsav Sen Pankras – 
an gorsav hyns-horn rag Eurosterenn.  
Drehevys veu an gorsav y’n vlydhen 1868 gans 
ostel drehevys a-rag an gorsav diwettha yn 
1873.  Pennser an ostel ma - an ‘Midland 
Grand’ – o George Gilbert Scott.  Yth esa hwans 
dhe’n Kowethas Krestir Hyns-horn drehevel an 
gwella gorsav yn Loundres – dhe ombraysya 

sewen trevow an Krestiryow.  Towlenn Gilbert 
Scott o ughelhwansek, kavyllek ha kostek – 
perfeyth rag an kowethas.  An Midland Grand 
(Krestir Meur) o onan a’n gwella ensamplow a 
bennserneth Vyktoriek Gothek hag onan a’n 
tekka drehevyansow yn Loundres. 

Mes nyns o an ostel sewen.  Yth esa saw 
unn stevell omwolghi war bub leur ha deges 
veu an ostel yn 1935.  Wosa an vresel, yth esa 
towlenn dhe dhistrui oll an gorsav hag an ostel 
mes kaskyrgh krev erbynn an dowlenn ma ledys 
gans Sir John Betjeman a sawyas an 
drehevyansow.  Lemmyn an gorsav re beu 
arnowydhhes rag Eurosterenn ha wor’tiwedh 
dasigerys veu an ostel – gans lies moy stevell 
omwolghi dell waytyn.  Agan klass a assayas 
entra rag lost-kulyek (po koktail) po dew, mes 
difennys veu gans Polin dell hevel, ytho ni a 
besyas gans agan kerdh. 

A-dryv an gorsav, yma Kanel an Lesruw ha 
ni a gerdhas a-hys hyns an ganel, ow mires orth 
an skathow-ynn hag owth aspia enyvales 
dyffrans y’n dowr.  Yth esa pysk bras, dynsek-
dowr, hos, ki ha hogen kroenek ervys – mes 
marow ens i oll soweth.  Ni a besyas a-hys an 
ganel pols kyns omdreylya yn park byghan. 

An park ma o ynkleudhva Eglos Sen Pankras 
mes oll an bedhow a veu kemmerys yn-mes rag 
drehevel an hyns-horn.  Yma an eglos ena 
hwath – onan a’n kottha eglosyow yn Breten 
Veur.  Thomas Hardy, an skrifer, a oberi avel 
pennser omma ow kweres gans movyans an 
meyn-bedh ha lemmyn yma gwydhenn Thomas 
Hardy gans lies men-bedh yn hy hyrghynn.  Yma 
ynwedh bedh an pennser Sir John Soane ena 
ha’y ven-bedh o an awen rag an gist pellgowser 
rudh desinyes gans Sir Giles Gilbert Scott – 
mabwynn George Gilbert Scott. 

Wosa oll an bedhow, enyvales marow ha 
fowt a dhiwes, ni a dhallathas kelli nebes eseli 
a’n klass.  Nebes skwith, toemm ha nownek, ni 
a dhewelis dhe ji Polin rag dybri hag eva yn hy 
lowarth.  Mes dell yw usys gans Polin, res o 
dhyn ni gul gwari berr kyns.  Lusuennik 
(‘Cinderella’) o dell grysav – dhe’n lyha henna o 
skrifys war an paper – mes ny borthav kov a 
Lusuennik ow tonsya gans Ipod yn hy crocs.  
Hunros drog o martesen drefenn ow bos mar 

nownek.  

Wor’tiwedh ni a dhybris hag eva yn ta, hag 
ena rag omdhiskwitha, ni a warias Trivial 
Pursuit – yn Kernewek – dres pymp our.  Dhe 
dheg eur, yth esa saw my, Roger ha Polin gesys 
- na hwath gorfennys mes ny yllis vy pesya ha 
my a wrug mos tre. 

Dydh hir ha didhanus o, ha ni a dhyskas 
meur.  A-dro dhe’n bennserneth, a-dro dhe’n 
bedhow hag a-dro dhe’n kroenogow ervys – 
fatell na wodhyens neuvya yn ta. 

 

 
 

Bedh Sir John Soane 
 

 
 

Gwydhenn Hardy 
 

 
 

Gorsav Sen Pankras 

AAnn  TTeeyyrr  GGwwrraagghh  

AA  SSeennaarr    
ggaannss  JJoowwaannnn  RRiicchhaarrddss  

  

Ottomma an kynsa a hwegh hwedhel berr yn kever 
teyr gwragh trigys yn Pluw Senar, an hwedhlow a veu 
kynsa dyllys yn An Gannas, 1996. 

 

1 - An Hwerydh 

Nans yw termyn hir, yth esa ow triga yn 
Pluw Sen Senar teyr hwoer, gwraghes oll. Aga 
mamm re bia gwragh alloesek, a wre pystria oll 
a-dro dhe’n pow. 

Awel o hanow an wragh ma, ha herwydh 
usadow hi a worta mes a wolok tus. Rakhenna, 
hi a gara leverel, yn unn hwerthin, ‘Nyns yw 
Awel a-wel.’ Enev sempel o hi. 

Tas an teyr hwoer? - nyns ov vy sur yn tien, 
mes Awel a leveri ev dhe vos pystrier skentel. 
Pan wres y gampoella, golok pur hirethek a dho 
war hy enep, ha hi a wre leverel - yn Sowsnek - 
yth o ev absolutely wizard. 

Lemmyn, pan veu genys an kynsa myrgh, 
Awel a’s henwis Bros - hanow pur wraghek, yn 
hwir. An nessa o flogh nebes diliw, ha hi a gavas 
hanow gwraghek ynwedh - Loesni. Mes pan 
dheuth an tressa myrgh, ny ylli Awel dismygi 
hanow gwraghek gwiw. Termyn hir hi a wre 
mires orth an pusorn byghan, nag o hevelep 
mann a wragh dhedhi. Wor’tiwedh, hi a henwis 
an tressa flogh Podin. Poran kepar ha Podin o 
hi, heb dhout y’n bys. 

Mes lemmyn, gyllys o an tas-pystrier, ha 
gyllys o Awel hy honan. Yn Senar yth esa Bros, 
Loesni - ha Podin. Ha Bros o gwragh skentel, 
meur hy galloes; ha meur ynwedh o galloes hy 
hwoer Loesni. I a ylli pystiga ha trobla hag 
aperya pubonan y’n pow a-dro. Heb kaletter, 
ynwedh. Mes Podin - wel, nyns o hi skentel 
mann, ha’y hwerydh a erviras bos res porres 
dhedha gul neppyth yn hy hever. 

‘Mewl osta, Podin,’ a leveris Bros, ha Loesni 

a benn-droppyas yn akord. ‘Mewl yn hwir,’ a 
assentyas Loesni yn hy maner dhiliw. 

Podin a assayas heveli methek. ‘Drog yw 
genev,’ yn-medh hi. ‘Mes nyns yw es dhymmo 
vy. Hwi a wel, ny wrav omglywes kepar ha 
gwragh.’ 

‘Mes gwragh osta,’ yn-medh Bros yn sevur. 
‘Wel - neb eghenn a wragh. Mes py par 
gwragh? Henn yw kudynn.’ 

Loesni a benn-droppyas. ‘Agh, py par 
gwragh?’ yn-medh hi. 

‘Mes, ny vynnav vy aperya pobel, na pystiga 
pobel, na trobla pobel,’ a grias Podin. ‘My a 
grys bos tus hweg lowr - lower anedha. Ny 
vynnav bos anhwek dhedha.’ 

‘Flows, Podin,’ yn-medh Bros ha Loesni 
war-barth. 

‘Wel, Loesni,’ yn-medh Bros dh’y hwoer, 
‘res yw dhyn ni dyski dh’gan hwerik. Eus 
tybyans dhis?’ 

Loesni a benn-droppyas. Ena - ‘Nag eus,’ 
yn-medh hi, yn loesik. 

Bros a viras oll a-dro, ow hwilas tybyansow. 
A-dhesempis, hi a welas skath vyghan war an 
mor. Hi a dhiskwedhas gans hy bys an dhew 
dhen ynni. 

‘Ott, Podin!’ a grias hi, yn unn skrynkya. 
‘Mir orth an dhew dhen, lowen ha kosel, ow 
pyskessa y’n skath na. My a vynn ty dhe vos di, 
ha tenna an stoppyer diworth goeles an skath.’ 

‘Mes . . .’ yn-medh Podin. 

‘Na “mes”, Podin. Tenn an stoppyer.’ Podin 
a heveli bos leun a dhout. 

‘Martesen i a vydh goliys yn trog,’ a leveris 
Loesni yn ter, hag yn lowen. 

‘Martesen i a vydh beudhys,’ a leveris Bros, 
ha lapya hy diwweus. 

Podin a ombrederas pols byghan. ‘Mes 
martesen i a yll neuvya yn ta,’ yn-medh hi. ‘My 
a wayt yndella.’ 

Na hwath, res porres o dhedhi diskwedhes 
unnweyth dh’y hwerydh hy bos gwragh wir, hag 
ena, martesen i a wre hy gasa heb ynnia arta. 

‘Tenna an stoppyer?’ a grias hi. ‘Yn sur, 
hwerydh. Mirewgh orthiv!’ Ha hi a lammas war 
hy skubell wraghek, ha serthi y’n ayr. 

Lemmyn, ow redyoryon, a aswonnowgh 
hwi Penn Senar? Hemm yw penn-ardh owth 
ystynna y’n mor ogas dhe Senar; penn-ardh 
karnek, ha warnodho karnedh garow. Ena, war 
an penn yma diw garrek hag aswa yntredha, ha 
tressa karrek omborth a-vann. A gonvedhowgh 
hwi? Yma toll ynter an teyr karrek. 

Podin a yskynnas, skaffa gylli, bys pan 
dheuth ha bos poynt du y’n ebron. Ena, hi a 
dhallathas diyskynna, ewn hy nij avel nij seth 
troha Penn Senar. Poran troha’n toll ynter an 
kerrek. 

 

Euth a dhalghennas y’n Bros, ha hi ow 
mires. ‘Nyns yw an aswa bras lowr rygdhi!’ a 
grias hi. ‘Res yw dhyn ni gul neppyth, Loesni!’ 

‘Yn hwir, y tal dhyn hy gweres,’ yn-medh 
Loesni, mes ny vovyas hi mann. 

Nes ha nes y  teuth Podin, ha’y hwerydh a 
ylli klewes hy lev, gwann y’n gwyns, ‘Mirewgh 
orthiv! Mirewgh orth . . . iv!’ 

A-dhesempis, Podin a hedhas an kerrek, ha 
Bros a dhegeas hy dewlagas. Loesni a heveli 
nebes loessa ages usadow. 

Mes bras lowr o an toll rag Podin dhe vos 
dredho. Nyns o yndella gans hy skubell, hy 
skubell vrav, re bia ro dhedhi diworth hy 
mamm, nans o termyn hir. An skubell a hedhas 
an aswa, ha dos ha bos gennys a-dreus an toll. 
An skubell a wrug hedhi, mes nyns o yndella 
gans Podin. Dres an toll hi a nijas, kepar y’n bys 
ha konin ow poenya dh’y doll ev. 

An skubell a wortas, gennys ynter an 
kerrek. Podin a besyas war hy hyns war-nans, 
ha kyns hi dhe alloes gul travydh yn y gever, hi 
a skwatyas an dowr pur ogas dhe’n skath, hag 
ynni an dhew dhen. 

‘A welsys ta an morhogh na?’ a leveris onan 
an byskadoryon.  

‘Gwelis, yn hwir,’ a worthybis y goweth. 
‘Ple’th eth ev?’  

‘Ny wonn,’ yn-medh an den arall, rag Podin 
re wrussa dos ha bos mes a wel ha hi ow nija 
troha’n treth. 

Diwettha, glyb ha digempenn, hi a sevis 
gans hy hwerydh arta. 

‘Pur dha, gwragh vyghan,’ yn-medh Bros yn 
unn esya, ha Podin a omglewas pur vunys yn 
tevri. 

 

LLyytthheerr  aa  GGeemmbbrraa    
aa--ddhhiiwwoorrtthh  TTiimm  SSaauunnddeerrss 

 

 

 

Peder elvenn a vedha y'n hen amser: dor, 
tan, ayr, ha dowr. Y fedhens i kesunys rag 
furvya pub tra, po byw po anvyw. Yth esa meur 
anedha a-gettep yn linyow an korf, ha myns an 
elvenn o acheson cher an person. Meur a woes 
y'n korf ytho, hag y fia cher tanwoesek 
warnodho. Ott o cher gwaytyans ha govenek. 
Hag a pe cher person re danwoesek, y fia ev 
dibreder ha foll, bys mayth esa edhomm dhe'n 
medhek a asa nebes goes yn-mes a'n gwythi. 

Herwydh lagha yth yw res gwertha dowr 
dhe Bow Sows a vargen da a-der a bris an 
varghas. Ny dheuth diwedh hwath dhe gana a 
dylleryow beudhys Clywedog ha Tryweryn rag 
henna. Yma tir ha doe Kembra ow mones dhe 

voy aga hostow pup dydh oll, yn-hons dhe 
alloes moy ha moy aga thus an pow aga frena. 
Kepar hag yn Kernow, y fydh res dhe dus bones 
yn oes kres – mar pydhons i byth kyns es erbysi 
lowr a solsow rag gorra ragdal war geunji. Ha 
mars eus hwans dhedha prena chi kemmyn, 
gortos i a wra ha gortos.  

Ott tremm skon war an elvennow poes 
ytho: ha'n elvennow skav dhana? Hware y fydh 
kansow a velinyow gwyns war vreow Powys 
dell hevel. Y tannvonons i lanwesow tredan a 
vargen da dhe drevow bras Pow Sows. Prederi 
a wrav yn kever an hen elvennow yn Kembra 
agan dydhyow ni. Y'm skil an glow ha'n 
atomvaow dhe brederi a dan. Yma an glow 
hwath eno, kyn na vydh pelys y'gan dydhyow 
ni. Yth hevel dell gyv Kembra nebes atomvaow 
hwath ynwedh. Trevow lenwys a dus heb ober 
y's gasas an glow, hag a gothwesyon peswar 
deg bloedh na yll kerdhes yn-bann deresyow. 
Nyns eus surneth dhyn hwath a'n pyth poran a 
asas an atomvaow. Dhe dus an henedhow a 
dheu y fydh res digemmyski henna. 

Hag ott tremm skon war an elvennow skav. 
Dor, tan, ayr, dowr: y fia an re ma adhvar pur 
dha dhe gan, a pe mall genev. Kan dhiblans ynni 
y honan, y'n medhav, yn tihevelep orth an 
kampoellow treweythus y'm gwersyow diffrans 
bys y'n eur ma. Pandr'yw an rimyow ytho? Oer, 
magoer, glan, hoelan, stayr, lowr … Martesen, 
yma genen sel a-brys moy es lowr a ganow a's 
teves an rimyow ma. Heb mar y fydh res 
dhymm oberi orth henna ha gweytha an 
gwersyow gans rach. 

Mes ynnon yma an elvennow oll, ha wosa 
an bywnans ma y hwra ow horf treylya a-
nowydh dhe dhor, dowr, ayr, ha tan. Y fia da 
genev a pe lesys ow lusow war ledrow an 
Tiredh Ughel. Ena y fia ow elvennow vy owth 
omgemmyski arta gans an elvennow may tevis 
vy y'ga mysk. Ha dor ha dowr a vydh leys, ha 
dhe benn oesow y fydh leys ow treylya dhe 
legh. Ayr ha tan a dreyl dhe awelow gwresek ha 
tener Gortheren hag Est yn nansow Kammel 
hag Alen. Dhe benn oesow pell, awel 
wodoemm a sygh herwydh usadow an gluth a 
unn leghenn y'n Tiredh Ughel. Yn henna y 
hallav bones pes da. 

http://search.hp.my.aol.co.uk/aol/redir?src=image&clickedItemURN=http://upload.wikimedia.org/wikipedia/commons/thumb/d/da/Map_Cymru_heb_enwau.svg/375px-Map_Cymru_heb_enwau.svg.png&moduleId=image_details.jsp.M&clickedItemDescription=Image Details

HHwweeddhheell 
 

An Hond Len gans John Page yw an kynsa hwedhel diworth an lyver 

Hwedhlow Nowydh ha Koth dyllys gans Kesva an Taves Kernewek, 

tressa dyllans 1996, ISBN 0-907064-19-1. Yma an Gesva ow pareusi 

sonskrif an hwedhlow ma. 

 

Ottomma henhwedhel kembrek a veu 
derivys orthiv nans yw meur a vlydhynyow pan 
en vy hwath maw byghan. 

‘Yn termyn eus passys,’ yn-medh ow 
howeth kembrek, ‘yth esa y’n pow a-dro 
helghyer meur y vri, Llewelyn y hanow. An 
helghyer ma o meurgerys gans y gowetha oll 
awos y vos den gwir ha da. Gour-gwedhow ova: 
y wreg re varwsa yn unn dhineythi hy mab 
unnik. An meppik ma o hwath pur yowynk, 
namoy es baban byghan. 

‘Unn jydh pan nag esa kig lowr y’n 
dreveglos rag maga an dus, ervirys o gans 
Llewelyn mos dhe’n menydhyow rag helghya 
torgh koes. Ny vynna an helghyer gasa an 
baban y honan mes kig o skant ha tus an 
dreveglos a’s tevo nown. Rakhenna an helghyer 
a worhemmynnis dhe benn-hond y vagas, 
Gelert a’y hanow, dhe witha an kowell lesk hag 
ynno y veppik a’y worwedh. Gelert o hond bras 
ha krev, ha Llewelyn eth war-tu ha’n 
menydhyow heb fienasow vyth awos ev dhe 
grysi bos y vab yn gwith sur. 

‘Mes pan wrug ev dehweles tre, an 
helghyer a gavas y growji yn deray. An lesk re 
bia omhwelys, hag yth esa meur a woes oll a-
derdro, ha Gelert y honan a’n jevo goes war y 
vlew hag a-dro dh’y anow. Rakhenna an 
helghyer, ow tybi bos Gelert gyllys yn fol ha 
distrui an baban, a dennas y gledha mes a’y 
woen ha ladha y gi. 

‘Distowgh y klewas kri, hag yn-dann dhillas 
an gweli ev a gavas y vab byghan diogel ha 
kosel. Wosa henna, yn kornell dewl an chi, ev a 
welas korf bleydh bras dres eghenn re bia 
ledhys gans an hond len. 

‘Ena Llewelyn, ow toen y vab yn y 
dhiwvregh, a esedhas hag oela. Ha’n 

gorthugher devedhys, an helghyer a 
ynkleudhyas y hond ha drehevel menhir a-ugh y 
vedh.’ 

‘Ha hemm yw an reson,’ yn-medh an 
Kembro koth, ‘bos henwys an tyller ma 
Beddgelert.’ 

 

GOVYNNADOW: 
 

  1. Piw a dherivas an hwedhel ma orth an 
skrifer? 

  2. O Llewelyn demmedhys?   

  3. Prag yth eth Llewelyn dhe’n menydhyow? 

  4. Pandr’a wrug ev kyns dalleth gans y fordh? 

  5. Fatell o Gelert?     

  6. Prag nag esa fienasow vyth dhe’n helghyer? 

  7. Pandr’a gavas Llewelyn pan wrug ev 
dehweles tre? 

  8. Pandr’a dybis ev pan welas an goes? 

  9. Prag yth oelas Llewelyn?   

10. Pyth yw styr an hanow Beddgelert yn 
Kernewek? 

 

AArreetthh  RRoossyyeerr 

 

An 22ens Areth Rosyer a vydh res gans 
Matthew Clarke dhe’n 15ves a vis-Gortheren yn 
Loundres. 

Dalleth a wra dhe 6.30 gorthugherweyth yn 
Stevell 115, City Lit, Stret Keeley, Loundres, 
WC2B 4BA. 

Testenn y areth a vydh Kernewegva Wowir 
(A virtual Cornish Gaeltacht) hag a yll bos 
drehevys ha displegys martesen war wreydh 
Radyo an Gernewegva hag a veu dallethys gans 
Matthew.. 

An hwarvos ma yw restrys gans Kowethas 
Kernew City Lit. 

Radyo an Gernewegva a yll bos klewys orth: 

:www.radyo.kernewegva.com 

 

http://www.radyo.kernewegva.com/

Pedrek Geryow  
 

Yôn pedrek geryow dhe-woeles y fydh kevys yn Kernewek henwyn 20 plans po 

losow gwyls, dre vras yôga furv liesplek/kuntellek. Aga henwyn Sowsnek yw 

diskwedhys yn-dann an pedrek rag gweres.  

 

L U P M Y L L K O R S P 

A G W Y D H V O S M E E 

M H L I N A S S P E R N 

S E M T D R E Y S L V N 

A L O W E N D R A L A D 

K V R E Y T H I N Y S U 

B A N A D H E L N O K B 

I R E D E N I S T N A R 

B R I A L L I V A G L O 

E L E S T E R D V R L E 

N S P E D H A S O U I N 

K B O R E L E S L G B N 
 

An henwyn Sowsnek yw: 

brambles daisy honeysuckle primroses 

briars dockleaves irises poppy 

broom ferns lilies reeds 

bulrushes gorse mistletoe thorns 

clover heather nettles thistles 
 

Rag pella gweres y hyllir mires yôn Gerlyver Meur. 
 

Gorthybow: dreys; spedhas; banadhel; penndu; mellyon; boreles; tavol; reden; grug; gwydhvos; 
elester; alow;  ughelvarr; linas; brialli; myll; kors; spern; askall.

Krowseryow Mis-Gortheren 
gans Ray Edwards 

 
 

Skeusenn a Gernow 
 

 

a-dreus: 
   

  1. Marthus (6) 

  4. Ow oes yw ugens éé (6) 

  7. Hirgernysi (9) 

10. Rager (3)  

11. Bos; anperfeyth, furv hir (3) 

12. Daffar rag yskynna yn-bann war  

      fos chi (5) 

14. Now matys, mirewgh a-é (BM  

      2086) (3) 

15. Yn le na (3)  

16. An mis ma (9) 

17. An pyth yw klywys (3) 

18. Edhen a re dhyn oyow (3) 

20. Goli gwrys gans kollell (5) 

21. An howldrehevel (3) 

22. An pyth a leveris tus Pow Frynk  

      (3) 

23. Koselhes (9) 

28. Kuhudha (6) 

29. Bardhonogow yôn Testament Koth  

      (6) 

  

 war-nans: 
 
  1. Gwayans an mor tennys der an loer  

    (6) 

  2. Meurgerys (3) 

  3. Rag glena brykkys warbarth dhe  

       wul fos (3)   

  4. Pow (3) 

  5. Metol drudh(3) 

  6. Kewsel pur gosel, heb lev (6) 

  7. Sorr awos tes martesen (9) 

  8. Drudh (9) 

  9. Speda da (9) 

12. Fordh (5)  

13. Gwelenn (5) 

17. Seweni (6) 

19. Darnow (6) 

24. Edhen a gan yn nos (3) 

25. Rakhanow; 3a person liesek (3) 

26. Rag-gorrans Kernewek  

       gans styr warbarth (3) 

27. An é  y gila (3) 

 

Gorthybow dheôn 
krowseryow mis Metheven 

2011 
 

Eglos Pluw Hellys; an eglos ma, sekrys 
war-lergh Sen Mighal, a veu drehevys 

der spenans an Yurl Godolghynn. 

An Gannas 
  

An Gannas  ISSN 1469 705X yw dyllys 
pub mis gans Kowethas an Yeth 
Kernewek  a-dhia Lys an Kog, 2 Cook 
Court , Latchbrook, Essa, Kernow PL12 
4UE  01752 840749  

Kost an ragpren yw £ 20  an vlydhen ha 
gans hemma eseleth Kowethas an Yeth 
Kernewek  

An pennskrifer Graham Sandercock , 
trigva a -ugh, yw lowen degem meres 
erthygl ow yn furvas Word dh õaga dyllo po 
der e .bost:  

grahamsandercock@blueyonder.co.uk  

An Gannas yw p ryntyes yn Kernow 
gans Stuprint , Lyskerrys.  

 

Kesva an Taves 

Kernewek: trigvaow 
 
Skrifennyades : Maureen Pierce, 16 Fordh  

Trelawney, Kelliwik/Callington, Kernow, 

PL17 7EE;  01579 382511; e.bost: 

mpiercekernow@btinternet.com  

Gwerthow : Jori Ansell, 65 Churchtown,  
Gwynnyer, Heyl, Kernow, TR27 5JL; faks ha 

 01736 850878;  

e.bost: jori.ansell@tiscali.co.uk  

Kernewek Dre Lyther :  

gwiasva: www.kdlcornish.freeserve.co.uk   

Ordenor: Roger Bailey  

e.bost: kernewekdrelyther@hotmail.co.uk  
 

 

Kowethas an Yeth 

Kernewek 
 

Gwiasva : www.cornish -language.org  
Kowethas an Yeth Kernewek yw 

Alusen Govskrifys, niver 1065527  
Soedhogyon 2011, bys yõn kuntelles 
blydhenyek,  yw:  

 
o Kaderyores : Loveday Jenkin, Pennti 

Tremeyn, Pras an Bibell, Kammbronn 

TR14 9PH;  01209 831517  

e.bost loveday.jenkin@googlemail.com  

o Skrifennyas : Tim Hambly, 12 Stret an 

Duk, Lannstefan Wartha, Kernow, PL15 

8HD  01566 773716  

e.bost  skrifennyas@btinternet.com  
o Alhwedhores : Koreen Twydell  

 07890742570;  e.bost:  

koreen@koreen3.orangehome.co.uk   

o Eseli an Konsel : Jan Edmondson; 

Steve Harris; Sally Mollard; Polin Prys; 

Rob Reynolds; Sarah Tresidder  
o Kestewisys : Mary Ellis; Peter Harvey  

o Dyllansow : Maureen Pierce  

o Gwerthow : Jan Edmondson, 2 Kilger 
Wartha (Higher Kilgear),  Boskennek, 

(Boconnoc) Lostwydhyel PL22 0RU  

01503 220445  
anjanva@phonecoop.coop  

o Eseleth : Tony Hak, 5 Sherwood Close, 

Bracknell, Berkshire, Pow Sows, RG12 

2SB,  01344 424105; e.bost: 

kowethas@tonyhak.freeserve.co.uk  

 
 

Gwerthji  Kernewek : 
 
Keskewsel , 24 Plen an Varghas, 

Ryskammel, PL32   01840 211725 

(dyghtyer Jerri Jeffries)  

